
A yw hwn yn wasanaeth Dechrau’n Deg? 
Nac ydy 

Ydy'r gwasanaeth hwn yn hyrwyddo'r iaith 
Gymraeg a diwylliant Cymru?

Nid yw'r gwasanaeth hwn yn darparu 'Cynnig 
Rhagweithiol' ar gyfer y Gymraeg ac nid yw'n gwneud 
ymdrech sylweddol i hyrwyddo'r defnydd o'r Gymraeg a 
diwylliant Cymru.



Llesiant Da

Gofal a Datblygiad Da

Yr Amgylchedd Da

Arweinyddiaeth a Rheolaeth Da
I gael rhagor o wybodaeth am raddau, gweler diwedd yr adroddiad hwn

Crynodeb

Mae pob plentyn yn hapus ac wedi setlo. Mae'r plant yn gwneud dewisiadau a 
phenderfyniadau am yr hyn y maent am chwarae â nhw a ble maent am chwarae. Mae gan 
y plant gydberthnasau da â'i gilydd a'r staff. Maent yn mwynhau amrywiaeth o gyfleoedd 
dan do ac yn yr awyr agored.

Mae'r staff yn deall ac yn gweithredu polisïau a gweithdrefnau i hyrwyddo diogelwch y plant. 
Maent yn rhyngweithio ac yn ymgysylltu â'r plant yn gadarnhaol gan ddefnyddio dulliau 
atgyfnerthu cadarnhaol yn rheolaidd. Mae'r staff yn darparu amrywiaeth o weithgareddau 
chwarae a dysgu, ac maent yn adnabod y plant yn dda.

Mae gan y bobl sy'n rhedeg y lleoliad bolisïau a gweithdrefnau priodol ar waith ac ar y 
cyfan, maent yn sicrhau bod yr amgylchedd yn ddigon diogel a'i fod mewn cyflwr da dan do 
ac yn yr awyr agored. Gall y plant gymryd rhan mewn amrywiaeth o weithgareddau a 
defnyddio amrywiaeth o adnoddau sydd ar gael yn hawdd iddynt. 

Mae'r bobl sy'n rhedeg y lleoliad yn deall y rheoliadau a'r safonau gofynnol cenedlaethol yn 
dda. Mae ganddynt weledigaeth glir ac maent yn awyddus i ysgogi gwelliannau. 



Llesiant Da

Caiff y plant gyfleoedd da i wneud dewisiadau a phenderfyniadau a sicrhau bod eu lleisiau'n 
cael eu clywed. Maent yn dewis pa weithgareddau i gymryd rhan ynddynt a'r adnoddau y 
maent am chwarae â nhw. Er enghraifft, gwelsom y plant yn dewis ymgysylltu â'r gornel 
gartref, gan chwarae gyda'r toes chwarae a rhannu llyfrau. Maent yn dewis os ydynt am 
ymlacio neu barhau i chwarae ac mae'r staff yn parchu eu penderfyniad. 

Mae'r rhan fwyaf o'r plant yn hapus, wedi setlo ac yn ymdopi'n dda â bod ar wahân i'w 
rhieni neu ofalwyr. Mae'r plant newydd yn defnyddio cysurwyr, fel dymi a blanced, ac yn 
cael sicrwydd gan y staff i'w helpu i setlo. Mae gan y plant gydberthnasau cadarnhaol â'i 
gilydd a'r staff. Mae llawer o'r plant yn gyfarwydd â'r arferion. Gwelsom y plant yn cofleidio'r 
staff wrth iddynt ddechrau gweithio. Mae'r plant yn chwerthin ac yn gwenu wrth chwarae. 
Maent yn hyderus wrth gymryd rhan mewn caneuon actol.

Mae bron pob un o'r plant yn mwynhau treulio amser yn y lleoliad. Maent yn rhyngweithio 
â'i gilydd a'r oedolion yn unol â'u hoedran a'u cam datblygu. Gwelsom y plant yn rhannu 
adnoddau, yn cydweithredu â'i gilydd wrth chwarae yn y gornel gartref ac yn cymryd rhan 
wrth chwarae gyda'r blociau. Mae'r rhan fwyaf o'r plant yn egnïol, yn cymryd rhan ac yn 
chwarae gyda'i gilydd yn dda. Mae'r plant iach yn dechrau rhannu ac yn datblygu eu sgiliau 
gyda chymorth gan yr oedolion. Er enghraifft, mae'r staff yn atgoffa'r plant i rannu a 
defnyddio dwylo caredig gyda'u ffrindiau. Mae'r plant yn archwilio'r amgylchedd ac yn 
cymryd rhan mewn gweithgareddau dan arweiniad y plentyn yn bennaf.

Mae'r plant yn ymddiddori yn eu chwarae a'u dysgu. Mae amrywiaeth o gyfleoedd ar gael 
iddynt yn y lleoliad ac maent yn dilyn eu diddordebau eu hunain, gan chwilio am adnoddau 
a chyfarpar. Maent yn cymryd rhan mewn gweithgareddau chwarae pwrpasol, a gwelsom y 
plant yn chwarae gyda thoes chwarae, paent a chyfarpar synhwyraidd. Mae'n amlwg bod y 
plant yn mwynhau llyfrau'n fawr. Maent wrth eu boddau yn ail-ddweud y stori wrth ganu ac 
actio. Mae'r plant yn hyderus wrth archwilio'r ardal awyr agored.

Mae'r plant yn meithrin eu sgiliau annibyniaeth mewn ffordd addas. Maent yn golchi eu 
dwylo ac yn defnyddio'r ystafelloedd ymolchi yn annibynnol, neu gyda chymorth yn ôl yr 
angen. Gall y plant gael eu hunain yn barod ar gyfer amser cinio, gan agor eu pecynnau 
cinio a defnyddio cyllyll a ffyrc i fwydo eu hunain. Maent yn helpu'r staff i dacluso. Maent yn 
dysgu sut i dynnu eu cotiau a'u hesgidiau glaw wrth ddychwelyd o fod yn chwarae yn yr 
awyr agored. Gellid gwella ar yr amser byrbryd er mwyn sicrhau bod pob un o'r plant yn 
defnyddio sgiliau defnyddiol fel arllwys a datblygu annibyniaeth. 



Gofal a Datblygiad Da

Mae'r staff yn deall y polisïau a'r gweithdrefnau i hyrwyddo diogelwch a llesiant y plant ac 
yn eu rhoi ar waith. Mae gan y staff ddealltwriaeth dda o'u rôl o ran amddiffyn plant a 
gwnaethant ateb cwestiynau diogelu.  Mae bron pob un o'r staff wedi cwblhau'r hyfforddiant 
gorfodol, gan gynnwys amddiffyn plant, cymorth cyntaf a hylendid bwyd.  Caiff cofnodion 
damweiniau, digwyddiadau, anafiadau sy'n bodoli eisoes a chofnodion meddyginiaeth eu 
cwblhau gan y staff ac maent wedi'u cydlofnodi gan y rhieni. Mae ffurflenni cydsynio ar 
waith ar gyfer rhoi cymorth cyntaf brys a meddyginiaethau lleddfu poen. Mae bwydlen iach 
ar waith o ran byrbrydau. Mae arferion glanhau ac arferion hylendid addas ar waith. 
Gwelsom y staff yn glanhau'r byrddau ac yn dilyn arferion newid cewynnau yn briodol. 
Mae'r plant yn golchi eu dwylo cyn cael prydau bwyd. Mae'r staff yn goruchwylio'r plant ac 
yn fodelau rôl da er mwyn sicrhau bod arferion effeithiol yn cael eu dilyn. 

Mae'r staff yn deall y polisi rheoli ymddygiad ac yn rhoi strategaethau cadarnhaol ar waith.  
Maent yn defnyddio dulliau atgyfnerthu, ac yn annog y plant drwy eu canmol. Clywsom y 
staff yn dweud, “Good girl/boy- high five!”, “Da iawn”, ac “Well done”. Maent yn annog y 
plant i ddefnyddio “dwylo caredig” gyda'u ffrindiau. Mae'r staff yn ofalgar ac yn ymatebol ac 
maent yn adnabod y plant yn dda. Mae'r staff yn gwrando ar y plant ac yn cyfathrebu â nhw 
yn llwyddiannus. Mae'r rhyngweithio yn gadarnhaol, gan ddangos cynhesrwydd, 
caredigrwydd ac amynedd. Ar y cyfan, mae'r staff yn cefnogi'r plant i chwarae, gan 
ymgysylltu â nhw a rhyngweithio ar lefel y plant. Mae'r staff yn fodelau rôl cadarnhaol. 

Mae'r staff yn darparu amrywiaeth o gyfleoedd chwarae a dysgu, gyda chydbwysedd rhwng 
gweithgareddau dan arweiniad y plentyn a gweithgareddau dan arweiniad yr oedolyn. Mae'r 
staff yn chwarae ochr yn ochr â'r plant ac yn eu cefnogi i ddysgu. Clywsom y staff yn cyfri 
gyda'r plant, yn canu caneuon Cymraeg ac yn cynnal nifer o sgyrsiau â nhw. Maent yn 
rhoi'r Cwricwlwm i Gymru ar waith ac yn hyrwyddo chwilfrydedd naturiol y plant. Mae'r plant 
yn arwain y cyfnod chwarae rhydd gan fanteisio ar y gweithgareddau a'r adnoddau sydd ar 
gael iddynt. Mae'r staff yn goruchwylio'r plant yn ystyrlon ac yn cofnodi camau nesaf y 
plant. Mae'r cynlluniau yn cynnwys pynciau a themâu ac mae taith dysgu ar waith. Maent 
yn nodi pan fo anghenion y plant y codi ac yn gweithredu arnynt. Mae systemau clir ar 
waith i gefnogi'r plant sydd ag anghenion dysgu ychwanegol ac mae amrywiaeth o 
gefnogaeth ar gael iddynt a'u rhieni / gofalwyr. Mae'r Gymraeg yn cael ei hannog a'i 
chyflwyno i'r plant.



Yr Amgylchedd Da

Mae'r bobl sy'n rhedeg y lleoliad yn sicrhau bod yr amgylchedd yn ddiogel ac mewn cyflwr 
da. Mae cloch ar y drws ffrynt ac mae pob ymwelydd yn llofnodi'r llyfr ymwelwyr wrth 
gyrraedd. Mae'r bobl sy'n rhedeg y lleoliad yn cwblhau amrywiaeth o asesiadau risg ac 
maent yn eu hadolygu. Mae'r staff yn cwblhau gwiriadau iechyd a diogelwch a gwiriadau 
gweledol yn ddyddiol. Mae'r bobl sy'n rhedeg y lleoliad yn cynnal ymarferion tân yn 
rheolaidd. Mae arferion glanhau effeithiol ar waith. 

Mae'r bobl sy'n rhedeg y lleoliad yn darparu amgylchedd hyblyg. Mae'r ardal chwarae dan 
do wedi cael ei threfnu i ddarparu lle i'r plant symud yn rhydd ac ysgogi eu dysgu, gydag 
ardaloedd chwarae gwahanol. Mae'r holl gyfarpar ar lefel isel er mwyn i'r plant gael gafael 
arno yn annibynnol. Mae'r amgylchedd yn adlewyrchu awyrgylch naturiol a hamddenol. 
Mae amrywiaeth o gyfleoedd ar gael yn yr ardal chwarae awyr agored. Mae cegin fwd, 
ardal baentio, bwrdd gwylio adar, tŷ chwarae a ffrâm ddringo ar gael. Mae gan y plant 
ddillad sy'n addas ar gyfer pob tywydd ac esgidiau glaw, sy'n eu galluogi i fynd i'r ardal awyr 
agored ym mhob tywydd. 

Mae'r bobl sy'n rhedeg y lleoliad yn darparu amrywiaeth o adnoddau chwarae a dysgu o 
ansawdd sy'n briodol i gamau datblygu'r plant. Mae hyn yn sicrhau bod y plant yn cael 
digon o amrywiaeth a dewis. Maent yn darparu adnoddau i bob oedran a cham datblygu, 
sy'n cyfrannu at ddatblygiad cyffredinol y plant. Er enghraifft, drwy chwarae rôl, chwarae 
adeiladu, gweithgareddau synhwyraidd a gweithgareddau creadigol. Mae'r bobl sy'n rhedeg 
y lleoliad yn darparu adnoddau a chyfleoedd dysgu er mwyn ennyn chwilfrydedd y plant am 
y gymdeithas ehangach, gan ddathlu cydraddoldeb ac ymwybyddiaeth ddiwylliannol.



Arweinyddiaeth a Rheolaeth Da

Mae'r bobl sy'n rhedeg y lleoliad yn ymgysylltu'n gadarnhaol ag AGC ac maent yn awyddus 
i hybu gwelliant. Mae gweledigaeth gref ar gyfer y lleoliad, y mae eraill yn ei rhannu. Maent 
yn cyrraedd y safonau gofynnol cenedlaethol ac yn bodloni'r rheoliadau. Mae'r bobl sy'n 
rhedeg y lleoliad yn rhoi gwybod i AGC am unrhyw ddigwyddiadau o bwys ac yn rhoi'r 
wybodaeth ddiweddaraf i ni am newidiadau drwy'r porth ar-lein. Mae Datganiad o Ddiben 
cywir yn darparu trosolwg clir o'r ddarpariaeth a gynigir. 

Maent yn sicrhau bod cofnodion rheoliadol ar waith. Maent yn cwblhau'r cofrestrau ar gyfer 
y plant a staff y lleoliad. Cedwir contractau a gwybodaeth am bob plentyn ynghyd â 
ffurflenni cydsynio ar gyfer amrywiaeth o weithgareddau yn y lleoliad. Caiff polisïau, 
gweithdrefnau a dogfennau eu hadolygu'n rheolaidd.  Mae ganddynt dystysgrif Swyddfa'r 
Comisiynydd Gwybodaeth, ynghyd ag yswiriant atebolrwydd cyhoeddus priodol. 

Mae systemau hunanwerthuso effeithiol ar waith. Maent yn gofyn barn y plant, y rhieni a 
gweithwyr proffesiynol eraill. Fel rhan o'r adolygiad, gwnaethant fyfyrio ar yr hyn y maent yn 
ei wneud yn dda a sut y gallant wella. Mae'r bobl sy'n rhedeg y lleoliad yn arwain drwy 
esiampl, ac yn cynnig amgylchedd gweithio fel tîm effeithiol a chefnogol. Mae ethos tîm cryf 
yn y lleoliad. 

Mae'r bobl sy'n rhedeg y lleoliad yn dilyn prosesau recriwtio cadarn er mwyn diogelu'r plant. 
Mae gweithdrefnau recriwtio a gwiriadau addasrwydd ar waith. Mae gan bob aelod o'r staff 
wiriadau cyfredol gan y Gwasanaeth Datgelu a Gwahardd (DBS). Caiff y broses sefydlu ei 
chwblhau. Mae'r staff yn cael eu cefnogi gan eu rheolwr a chynhelir sesiynau goruchwylio 
ac arfarniadau yn rheolaidd. Caiff cyfarfodydd tîm eu cynnal yn rheolaidd.

Mae'r bobl sy'n rhedeg y lleoliad wedi meithrin cydberthnasau â'r rhieni a'r gofalwyr. Maent 
yn cael eu cefnogi gan weithwyr proffesiynol, sy'n gwella'r ddarpariaeth ar gyfer y plant a'r 
teuluoedd sy'n mynychu'r lleoliad. Maent yn ceisio am gyllid grant er mwyn datblygu'r 
ddarpariaeth, a fydd o fudd i'r rhai sy'n mynychu'r lleoliad. Mae'r rhieni yn cael gwybod am 
ddiwrnod eu plentyn drwy ddefnyddio ap rhyngweithiol a thrafodaethau ar lafar. Mae'r 
lleoliad yn cynnal nosweithiau agored, yn llunio cylchlythyrau'n rheolaidd ac yn rhoi 
postiadau ar gyfryngau cymdeithasol er mwyn rhannu gwybodaeth â'r rhieni. 



Rydym yn ymateb i achosion o ddiffyg cydymffurfio â rheoliadau pan gaiff canlyniadau 
gwael i bobl, a/neu risg i lesiant pobl eu nodi drwy gyhoeddi Hysbysiad(au) Gweithredu â 
Blaenoriaeth. 

Rhaid i'r darparwr gymryd camau ar unwaith i ymdrin â hyn a gwneud gwelliannau. Os bydd 
darparwyr yn methu â chymryd camau gweithredu â blaenoriaeth erbyn y dyddiad targed, 
gallwn uwchgyfeirio'r mater at Banel Gwella a Gorfodi. 

Hysbysiad(au) Gweithredu â Blaenoriaeth

Rheoliad Crynodeb Statws
Dd/G Ni nodwyd unrhyw achosion o ddiffyg cydymffurfio o'r 

math hwn yn yr arolygiad hwn
Dd/G

Lle byddwn yn canfod achosion o ddiffyg cydymffurfio â rheoliadau ond na chaiff unrhyw 
risg uniongyrchol na sylweddol i'r bobl sy'n defnyddio'r gwasanaeth ei nodi, byddwn yn 
tynnu sylw atynt fel Meysydd i'w Gwella. 

Byddwn yn disgwyl i'r darparwr gymryd camau i unioni'r achos a byddwn yn ei ystyried eto 
yn yr arolygiad nesaf. Lle bydd  y darparwr wedi methu â gwneud y gwelliannau 
angenrheidiol, byddwn yn uwchgyfeirio'r mater drwy gyhoeddi Hysbysiad Gweithredu â 
Blaenoriaeth.

Crynodeb o'r Achos o Ddiffyg Cydymffurfio

Statws Ystyr pob un 

Newydd Nodwyd yr achos hwn o ddiffyg cydymffurfio yn yr arolygiad hwn.

Adolygwyd Adolygwyd cydymffurfiaeth yn ystod yr arolygiad hwn ond ni lwyddwyd 
i'w chyflawni. Mae'r dyddiad targed ar gyfer cydymffurfio yn y dyfodol a 
chaiff ei brofi yn ystod yr arolygiad nesaf.

Heb Gyflawni Profwyd cydymffurfiaeth yn ystod yr arolygiad hwn ond ni lwyddwyd i'w 
chyflawni. 

Cyflawnwyd Profwyd cydymffurfiaeth yn ystod yr arolygiad hwn a llwyddwyd i'w 
chyflawni.



Maes i'w Wella/Meysydd i'w Gwella 

Rheoliad Crynodeb Statws
Dd/G Ni nodwyd unrhyw achosion o ddiffyg cydymffurfio 

o'r math hwn yn yr arolygiad hwn
Dd/G

Lle byddwn yn canfod nad yw'r darparwr yn cyrraedd y Safonau Gofynnol Cenedlaethol ar 
gyfer Gofal Plant Rheoleiddiedig ond nad oes unrhyw risg uniongyrchol na sylweddol i'r 
bobl sy'n defnyddio'r gwasanaeth, rydym yn tynnu sylw at yr enghreifftiau hyn fel 
Argymhellion i Gyrraedd y Safonau Gofynnol Cenedlaethol.

Rydym yn disgwyl i'r darparwr weithredu i ymdrin â'r rhain, a byddwn yn eu hystyried yn yr 
arolygiad nesaf. 

Safonau Gofynnol Cenedlaethol

Safon Argymhelliad/argymhellion
Ni nodwyd unrhyw argymhellion mewn perthynas â'r Safonau 
Gofynnol Cenedlaethol yn ystod yr arolygiad hwn

Pan fyddwn o'r farn y byddai hynny'n ddefnyddiol, mae'n bosibl y byddwn yn gwneud 
argymhellion arferion gorau. Nod yr argymhellion hyn yw annog lleoliadau sy'n gwneud yn 
dda i ddod hyd yn oed yn well wrth helpu plant i ffynnu.

Arferion Gorau

Argymhelliad/argymhellion
Adolygu ffeiliau'r staff er mwyn sicrhau eu bod yn cynnwys y wybodaeth ofynnol a 
pherthnasol. 
Sicrhau bod amser byrbryd yn hyrwyddo annibynniaeth pob plentyn.



Graddau Ystyr y graddau

Rhagorol Gwasanaethau sy'n ymrwymedig i welliant parhaus ac sydd â llawer 
o gryfderau, gan gynnwys enghreifftiau arwyddocaol o ymarfer ac 
arloesi sy'n arwain y sector. Mae'r gwasanaethau hyn yn darparu 
gofal a chymorth o ansawdd uchel a gallant ddangos eu bod yn 
gwneud cyfraniad cadarn tuag at wella llesiant plant.

Da Gwasanaethau sydd â chryfderau a heb unrhyw feysydd pwysig 
sydd angen eu gwella'n sylweddol. Maent yn rhagori ar y gofynion 
sylfaenol yn gyson, gan sicrhau canlyniadau cadarnhaol i blant a 
hybu eu llesiant yn rhagweithiol. 

Digonol Gwasanaethau lle mae mwy o gryfderau na meysydd i'w gwella. 
Maent yn ddiogel ac yn bodloni'r gofynion sylfaenol ond mae angen 
gwelliannau er mwyn hyrwyddo llesiant a gwella canlyniadau i blant.

Gwael Gwasanaethau lle mae mwy o feysydd pwysig i'w gwella na 
chryfderau ac mae enghreifftiau arwyddocaol o ddiffyg cydymffurfio 
sy'n effeithio'n negyddol ar lesiant plant. Lle bydd gwasanaethau yn 
wael, byddwn yn cymryd camau gorfodi ac yn cyhoeddi hysbysiad 
diffyg cydymffurfio.

A oedd yr adroddiad hwn yn ddefnyddiol?

Rydym am glywed eich barn a'ch profiadau o ddarllen ein hadroddiadau arolygu. Bydd hyn 
yn ein helpu i ddeall a yw ein hadroddiadau yn rhoi gwybodaeth glir a gwerthfawr i chi.

I rannu eich barn ar ein hadroddiadau, dilynwch y ddolen isod i gwblhau arolwg byr: 

 Arolwg adroddiadau arolygu

Os hoffech roi adborth cyffredinol ar wasanaeth, ewch i'n tudalen Arolygon adborth. 

Dyddiad Cyhoeddi 27/03/2024

https://www.careinspectorate.wales/Inspection-report-survey
https://www.arolygiaethgofal.cymru/arolygon-adborth

